  Шулай ук 18 нче февральдә 2-11 сыйныф укучылары өчен ”И туган тел, и матур тел” исеме астында шигырь конкурсы үтте.

Җиңүчеләр:

I урын – Бараненко С. (5б сыйныфы)  Ш. Маннур. Ике канатым.

II урын – Шәйхетдинов Р. (11а сыйныфы)  Р. Фәйзуллин. Мин бит туган телне тешләдем
III урын – Гыйльметдинова А. (3б сыйныфы)  Ә. Ерикәй.Туган тел.

        15-20 нче февраль арасында барлык сыйныфларда да  Туган тел көненә  багышлап, туган тел дәресләре һәм класс сәгатьләре үтте. Бер класс сәгатен сезгә дә тәкъдим итәбез:

                                      Яхшы сүз яшәртә, көч бирә

Туган телен кадерләгән халык  кадерле                                  булыр.(мәкаль)

И туган тел!


Сине Әнкә итеп,


Йөрәгендә саклый бу халык.

Укытучы:

- Балалар, тактада язылган мәкальләргә карыйк әле! Чөнки бүген без сезнең белән тел турында, кешеләр белән аралашканда яман сүз әйтеп, аларның күңелләрен яраламыйбыз микән, сүз йөртү, ялган сөйләү әдәпсезлек түгелме – менә шулар турында фикер алышырбыз.

1. Тел – күңел көзгесе

2. Үзең нинди – көзгең шундый

3. Тел күрке – сүз

4. Әдәп башы – тел

Бу мәкальләр - халкыбызның акыллы сүзләре. Алар, буыннар аша күчә-күчә, безнең көннәргә кадәр килеп җиткәннәр. Мәсәлән, 1909 елда Җаек буендагы Сарайчык төбәгендә Алтын Урда чорыннан калган чүлмәк табыла. Чүлмәктә мондый сүзләр язылган була:

“Кеше күрке-йөз ул , йөз күрке-күз,

Бу барлыкның күрке - тел ул,

Бу тел күрке -сүз”.

    Күрәсез,”Тел күрке-сүз” мәкале - бик күптәнге мәкаль икән. Әйе,телгә бик күп гасырлар элек тә зур игътибар ителгән.Ә нәрсә соң ул тел?

(укучылар телнең сөйләм органы, аралашу  коралы булуын, тел ярдәмендә уйлый, теләкне, фикерне башкаларга җиткерә алуларын әйтәләр)
   Укытучы:

-Тел турында бер мәзәк тыңлагыз әле:

Бер аксакал үзенең хатынына болай дигән:”Кадерлем, тиздән безнең икебезгә дә 100 яшьбула. Шушы  көнгә чаклы без бик тату яшәдек.Синең бер генә тапкыр да миңа каршы сүз әйткәнең булмады.Хәзер минем дөньядагы иң тәмле нәрсәне ашыйсым килә.

    Озак та үтми,аның өстәлендә кыздырылган сыер теле тора иде.

· Рәхмәт, кадерлем.Телдән дә тәмле нәрсә юк! Ә хәзер миңа иң тәмсез нәрсә әзерлә!

  Озак та үтми, аның каршында тагын шундый ук ризык – кыздырылган сыер теле тора иде.

   Аксакал:

   -Тагын бер мәртәбә рәхмәт! Син – минем акыллым. Дөньядагы иң тәмле дә, иң тәмсез нәрсә дә - тел.Тел – мәхәббәткә дә, нәфрәткә дә сәбәп,- дигән.

   Укытучы:

- Күрәсез,балалар, аксакал ни дигән?! Ә аксакалның үзенең теле нинди матур! Хатынына “кадерлем,акыллым” дип кенә эндәшә ул.Чыннан да, тел тәмле дә , тәмсез дә була ала.Тәмле телдән – яхшы сүз, яман телдән яман сүз чыга.Хәзер “Яхшы сүз” дигән шигырь тыңлагыз әле.

           Яхшы сүз яшәртә, көч бирә,

            Кулына сәләт һәм эш бирә.

            Яхшы сүз кузгата җырларны,

            Бизи ул,матурлый дөньяны.

            Яхшы сүз тауларны күтәрә,

            Давыллар аркылы үткәрә.

            Яхшы сүз шифалы,тылсымлы,

            Юа ул яраны,борчуны.

            Яхшы сүз ярдәмгә ашыга,
            Әйтерсең, эретә ул ташны да.

            Яман сүз агудай әшәке,

            Хәтта ул корыта чәчәкне.

            Ул сине калдыра чырага,

             Йөзеңә җыерчык чыгара.

           Яман сүз еландай сугыла,

           Ул салкын бозны да туңдыра.

            Яхшыны күрегез,аңлагыз,

           Яманга битараф булмагыз.

Әйе, балалар, болар бик хак әйтелгән сүзләр.Яхшы сүз – җан азыгы, яман сүз – баш казыгы.

  Татар халкы тел турында ни ди икән?(укучылар татар халык мәкальләре әйтәләр):

   1.Елан агуы  тешендә,адәмнеке – телендә.

   2.Зәхәр тел йөрәкне яралый.

    3.Кул ярасы бетәр,тел ярасы бетмәс.

   4.Ананың балага биргән бүләге  - тел.

   5.Тел кечкенә булса да, дөньяны боза.

   6.Теле авызына сыймаган кешедә бәла бар.

   7.Озын тел елан кебек,авыздан чыкса,муенга урала.

   8.Усал тел кыш кебек, яхшы тел яз кебек.

   9.Тәмле тел – дару,ачы тел – агу.

   10.Татлыдан татлы да тел,ачыдан-ачы да тел.

   Укытучы:

  -Ә дөнья халыклары тел турында ни диләр икән?(укучылар алдан әзерләп    килгән мәкальләрен укыйлар)

   1.Яхшы сүз йорт салып бирсә, яман сүз аны ишә.(грузин мәк.)

   2.Яхшы сүздән җан эри.(каракалпак мәк.)       

   3. Яхшы сүз –чәчәк, яман сүз – чәнечке.(төркмән мәк.)

   4.Яхшы сүз әйтсәң, елан өеннән чыга,

       Яман сүз әйтсәң кылыч кынынна чыга.(уйгур мәк.)

    5.Яхшы сүздән таш йомшара.(дагстан мәк.)  

    6.Җирне агымсу боза, ә кешене - яман сүз.(таҗик мәк.)

    7. Йомшак итеп әйтсәң, тимер ишек тә ачыла. (төрек мәк. )

    8. Йөрәктән чыккан бер җылы сүз өч кыш буе җылытыр.( удмурт мәк.)

    9. Матур итеп әйтелгән сүз белән бурыч та түләп була. (корея мәк.)

Укытучы :

    Күрәсез, балалар, башка халыклар да тел һәм аның мәгънәсе турында бер үк төрле уйлыйлар икән.

         Хәзер сезгә ситуатив күнегү тәкъдим итәм.

   Гөлсар исемле кыз Алсуларга килде. Чәй эчтеләр, сөйләшеп утырдылар. Гөлсар Алсуга  монда ни өчен килүен әйтте. Янәсе, Зәлия, ягъни Алсуның иң якын дусты, Алсуны яманлап сөйләгән. Алсу Гөлсарны тыңлап та бетермичә, Зәлияне мактый башлаган. Гөлсар туктап калган. 

      - Сезнеңчә, Гөлсар дөрес эшләгәнме? Ә Алсу? (фикерләрне тыңлау)    

Йомгак. Әйе, Алсу бик дөрес эшләгән: чөнки чын дус дусты турында беркайчан да начар сүзләр сөйләмәс! Ә менә Гөлсарга үзгәрергә кирәк. Сүз йөртү-зур оят, хурлык, гөнаһ! Гомумән, һәркемгә дә бу турыда бик нык уйланырга кирәк. 

     Гомуми йомгак:

· Тел-минем дустым дустым да, дошманым да икән. Сөйләмебезне матур сүзләр белән баетырга кирәк. Әйдәгез, балалар, бер-беребезгә җанны эретә торган җылы, назлы сүзләр генә әйтеп сөйләшик. 

(Укытучы балаларга  “Тәмле сүзләр” дип аталган китапчыклар бүләк итә.)

